
Moja katika Kristo Yesu 

Aya Muhimu: "Hakuna Myahudi wala Mgiriki; 
hakuna mtumwa wala huru; hakuna dume wala 

jike; maana nyote mmoja katika Kristo Yesu." 
Wagalatia 3:28 

Maandiko yaliyochaguliwa: 
Wagalatia 3:24-29 

Yesu alipowatuma kwa mara ya kwanza wanafunzi 
wake kwenda kuhubiri ufalme wa mbinguni, 
aliwaagiza waende tu kwa "kondoo waliopotea wa 
nyumba ya Israeli." (Mathayo 10:5-7). Hii ilikuwa 
sawia na ukweli kwamba Israeli bado walikuwa watu 
wa agano la Mungu, ingawa hali hiyo ilikuwa karibu 
kubadilika. Katika Maandiko yaliyochaguliwa ya leo, 
Paulo anaeleza kile ambacho Waisraeli waliotafuta 
mwongozo kupitia mpangilio wa Agano la Sheria 
walipaswa kutambua: "Sheria ilikuwa mlezi wetu ili 
kutuleta kwa Kristo, tuweze kuhesabiwa haki kwa 
imani. Lakini sasa imani imekuja, hatuko tena chini 
ya mlezi." Wagalatia 3:24,25 

Aya Kuu ya leo ni tamko la Paulo kwamba tofauti 
zote zilizokuwapo hapo awali chini ya Sheria ya 
Musa sasa zimeondolewa, kwa kuwa Yesu alikufa 
kama gharama ya ukombozi "kwa wote." (1 
Timotheo 2:5,6). Matokeo yake, wote waliokuwa na 
"masikio ya kusikia" wangeweza kumjia Kristo. 
(Marko 4:9). Nafasi ya Mkristo mbele za Mungu sasa 
ilikuwa kama Kiumbe Mpya. (2 Wakorintho 5:17). 
Injili ilikuwa huru kwa wote, na nafasi ya mtu mbele 

za Mungu ingekuwa kama mwanachama wa mwili 
wa Kristo: "Basi, mkiwa wa Kristo, ninyi ni wazao wa 
Ibrahimu, na ni warithi, sawasawa na ahadi." 
Wagalatia 3:29 

Wayahudi hawapaswi kufikiri kwamba neema 
iliyotolewa kwa taifa lao hapo awali ingewapa nafasi 
za upendeleo katika udugu wa Kikristo. Vilevile, 
Watu wa Mataifa hawapaswi kufikiri kwamba kwa 
sababu Wayahudi, kama taifa, walikuwa 
wamekatiliwa kutoka kwa neema ya awali chini ya 
Agano la Sheria, wao wangadharauwa kama watu 
binafsi machoni pa Bwana. Wote wawili walipaswa 
kujua kwamba Mungu kuanzia wakati huo 
asingezingatia tofauti zao za asili za kikabila na 
angezawadia kila mmoja, awe Myahudi au Mgeni, 
kulingana na uaminifu wake kama mwanachama wa 
"mwili mmoja wa Kristo." 1 Wakorintho 12:12,13 

Utaratibu wa kuwa na watumwa ulikuwa taasisi 
iliyodhibitiwa katika Israeli na bado ulifanyika katika 
siku za Paulo. Hajasema kwamba mtumwa 
anayekuwa mwanachama wa mwili wa Kristo ni huru 
kupuuza matakwa ya bwana wake. Badala yake, 
anasema Bwana anaweza kumbariki mtumwa kana 
kwamba alikuwa "mtu huru" katika Kristo. (1 
Wakorintho 7:21,22). Kwa namna fulani, cheo cha 
mtumwa kingekuwa na faida zaidi kwa kufikia 
unyenyekevu wa tabia unaohitajika ili kupata 
sehemu katika ufalme wa mbinguni kuliko cheo cha 
bwana. Hata hivyo, bila kujali, mtumwa alipaswa 
kujua kwamba Bwana hakuzingatia cheo chake cha 
kidunia kuhusiana na tumaini lake la mbinguni. 

Ingawa wanawake wa Kiyahudi mara nyingi 
walikuwa na uhuru zaidi kuliko wale wa tamaduni 
nyingine za kale, sheria za ki-patriaki za Israeli 

ziliwaweka mipaka hasa katika masuala ya 
nyumbani, wakiwa na jukumu la malezi na maisha 
ya nyumbani. Ukuhani uliwatenga, na isipokuwa kwa 
wachache mashuhuri w , walikuwa na ufikiaji mdogo 
wa Hekalu. Sasa Paulo anatangaza kwamba sheria 
hizi za ki-patriaki hazitumiki tena kwa "watoto wa 
Mungu kwa imani katika Kristo Yesu." Wagalatia 
3:26 

Tunafurahi kupata fursa ya kushiriki Injili na wote. 
Tuwe waaminifu kwa agizo kuu la Yesu la kutangaza 
"injili ya ufalme" kama ushuhuda ulimwenguni kote. 
Mathayo 24:14 

